TAETAE   TE UEA   BA E ONGORA    AM TORO
Boki   2:    

 Man ana   Euangkerio

  Ana Taeka te  Atua

I bukin am tai n

Tataro ni katoa bong in anon

12  te  wiki

         Ngkana ko nako n tataro, ao   te   moani  bai:

1. karekea  te reitaki ma te Ue ,  Tiku  i nanon fte kainababu, ao iangoa Ngaia ae E mena i rarikim ao i nanom n te tai anne.  Ko na ti moana n tataro ngkana e reke “te toma” i marenam ma Ngaia, ao te toma tiaki ti n te iango ma n tamneim!
2. taetae  teutana nakon  Iesu ni kamauri, ni karaba i bukin te tai ae E anganiko ba E na taetae  iai nakoim.  Tuanga ba ko ingainga ni kan ata ana rongorongo nakoim n te bong aei. “Taetae te Uea ba e ongora am toro.”

3. Wareka ana Taeka ta Atua ae kanoan te bong mai moana n ua tokin.  Ngkana iai te bai teuana ae ko aki ota iai ao tai tabetabe iai.  Butia te Uea ba E na kabarabara nakoim Ngaia.  Warekia riki ngkanne, te kibu teuana imuin teuana.  Ngkana iai te iango ae e teke iai nanom, ao tiku ni kammna n iangoia.  Kana ana Taeka te Uea n ai aron te amarake!  Katongnga!  Tataroakinna, kaeka nakon te Uea.  Ngkana tao iai te rongorongo ae e rangi ni katekenano, ao iaiangoia n te bong anne i muin naba am tai n tataro.
4. Ao aio te bai teuana ae e bou i bukim ae e na bati ni buokiko:  karekea am esercise book ke am boki teuaana, ao tau muin te rain ni katoa bong.  Tai kangai:  “E tuangira te Uea n te wareboki aei ba tin a...”  Tiaki  “ti...”  ma “ngai!”  Tao n ai aron aei:  :E tuangai te Uea n te bong aei ba E bon tangirai.  Ao e bon rotaki nanou n te rongorongo aei i muin  au bure are ngkoananoa, ao I kuba ngkai E tuangai Iesu ba E bon tangirai naba...”  Tai koreia bat era nanon te wareboki, ma koreia bat era nanona i bukim ao i bukini maium.  E noraki ba te kokoroboki bon te kawai ae e a tia ni buokia aika maiti n ata nanon te Uea i bukin maiuia ni katoa bong.

5. N tokina ao ko na Kaman tataro.  Neboa Iesu i bukin ana rongorongo, kaoti am bure nakoina, uoti am bubuti nakoina.  Ngkana  tao a bane n ira te waki ae I kabarabara aei kain am group ao e na rangi ni kamaiu riki ami botaki.  E na oti riki iai ana rongorongo te Uea  nakon temanna ao temanna, ao kam na kona ni manga ibuobuoki riki i bon i marenami.  Uringa:  boni ngkoe ma te aine ae te  Tamaria, ke Nikotemo...E bia riki ba ngkainaba ana  Taeka te  Uea ngkana ko na iangoia n tataroakinna ni katoa bong!
                                                                                                            MPO: 3 Okitoba, 1997

                                                                                                            Te Tama Hegglin MSC

WIKI 1       (Makoro 1-3)

Bong 1       1, 9-12                             TE MOAN TAEKA

Te Ota ae koaua, ae kaotaia aomata ni kabaneia (ae bon Iesu), E roko i aon te aba. E boni mena i aon te aba, ao e ngae ngke e karikaki aonteaba irouna, ao e aki kina aonteaba. E roki i abana, ao a aki akoia ana koraki, Ma a bane n anganaki irouna te kona n riki ba natin te Atua ake a akoia ma n onimake nakon Arana.

Bong 2     1, 14. 16-18

Ao  E riki ni iriko te TAeka, ao E maeka i buakora, ao ti nora mimitongina, ba te mimitong are E anga te Tama nakon ana Rikitemannaae oni n te akoaki ma te koaua. Ti boni bane n anganaki man onrakena te akoaki teuana ma teuana. Ba e rook te Tua irouni Mote, ma a reke mairoun Iesu Kristo te  Karatia ao the Koaua. Akea ae atia nora te Atua. Ma E kaotiota taekana te Nati ae te Rikitemanna, ae memena in anon te Tama.

Bong 3      1, 35-39                         WETEAKIA ABOTORO

E tei Ioane te Tia Babetitoaki ma ana reirei ake uouam. E taratara Iesu are rikekei, ao e taku: “Aei ana Tibutetei te Atua.” Ngke a ongo anne ana reirei ake uoman, ao a ira Iesu. E rairaki Iesu, ao e norria ba a rimuina, ao E taku nakoia: “Tera ae kam tangiria?” A kaeka ni kangai: “ Te Tia Reirei, Ko maeka ia?” E kangai nakoia: “Nakomai, noria.”

Bong 4     2, 1-5                              TE MARE I KANA

Iai te mare ae karaoaki i Kana i Kaririaia. E roko iai Tinan Iesu, ao E weteaki naba Iesu ma ana reirei nako iai. Ao akea ba e tare te wain ba e a bane. Ao e taku Tinani Iesu nakoina: “E a bane nimaia te uain.” E kangai Iesu nakoina: “Neiko, ko ti tuangai? E tuai nib o au Tai,” E taku Tinnana nakoia tani makuri: “Ane E tuangingkami, ao karaoia.”

Bong 5    2, 7-9. 11

Ao e taki Iesu nakoia tani makuri: “Kaoni kaatibu akane n te ran.” Ae a kaonrakei. Ao E taku Iesu: “Itia ngkanne, ao nikiria irouni mataniwin te amarake.” Ao a uotia. Ao e katonga te ran are riki ni uain teuare matnawin te botaki, ao e aki atai ba e reke mai ia, ma a ataia tani makuri ake a itia te ran. Bon anne ana moa ni kakai Iesu. E karaoia i Kana i Kariraia. E kaota iai mimitongina, ao a kakoauaa uake ana reirei.
Bong 6     3, 1-8                           NIKOTEMO

Iai te Baritaio temanna are arana Nikotemo, ao e bon I Iutaia ae kakannato. E kawara Iesu  ni bong, ao e taku nakoina: “Te Tia Reirei, ti ataiko ba te Tia Reirei Ngkoe ae mairoun te Atua. Akea ae kona ni karaoi kakai aika ko karaoi ngkana E aki mena irouna te Atua.” E kangai te Iesu nakoina: “I bon tuangko te koaua, ba akea ae kona n nora te Uea te Atua ngkana E aki bungiaki mai eta.” E taki Nikotemo nakoina: “E na kanga ni bungiaki te aomata ngkana ae a kara? Tao ena kona n okira biriton Tinana ba e na bungiaki?” E kangai Iesu nakoina: “I bon tuangko te koaua: akea ae kona n rin  n Uean te Atua ngkana e aki bungiaki n tea o n te Tamnei. Ane bungiaki n te iriko, ao bon te iriko. Ane bungiaki n te Tamnei ao bon te Tamnei. Tai kuba ngkai I kangai: Kam riai ni bungiaki mai eta. Ewai te ang nako ike e kani wai nako iai. Ko ongo banana, ma koa aki ataia ba e nako mai ia ao e nakea. Ai aron nab ate aomata nako ae bungiaki n te Tamnei.

Bong 7      3, 16-21

E kangai Iesu nakon Nikotemo: “ Koron tangiraia aomata iroun te Atua, ao E anga Natina ae ana Rikitemanna , ba e aonga n aki bua temanna i buakoia akana kakoaua, ma a na baina te Maiu ae aki toki irouna. E aki kanakoa ana Rikitemanna te Atua ba E na kabuakaka aonteaba, ma E na kamiua aonteaba. Ane kakoaua, ao e na aki kabuakakaki, ane aki kakoaua, ao e a tia ni kabuakakaki, ngai e aki kakoaua Aran Natin te Atua.

WIKI 2       (Makoro)   TE AINE AE TE I TAMARIA
Bong  2      4, 10. 13-15

E kaeka Iesu nakon te aine. “Ngke arona ba ko ata ana karea te Atua o ko kina Teuae kangai nakoim: ‘Kareka nimau’, ao boni ngkoe ae ko na butia nimam, ao E na anganiko te Tan ae maiu. Ane nima te ran aei e na manga taka naba ni kani moi, ma ane moi n te Ran ae N na anganna, ao e na riki i nanona  ba te  koburake n ran  are e na koburake nakon te Maiu are aki totoki.” Ao e takuneierei nakoina: “Te Uea, ko na anganai te ran anne, ba iaonga n aki manga kani moi, ao N na aki bae n roroko ikai n itiran.”
Bong  3      4, 16-19

E taku Iesu nakon te aine: “Nako, wetea bum ao ko na manga nakomai.” Ao e kaeka neierei: “Akea bu.” Ao E taku Iesu: E bon eti am taeka baa kea bum, ba noria, niman bum rimoa, ao teuare iroum ngkai  tiaki bum. E koaua ane ko atongnga,” Ao e taku te aine: “Te Uea, I noria ba te burabeti Ngkoe!”

Bong  4      4, 21-23-24

 E taku Iesu nakon te aine: “Neiko, kakoaua au taeka aei: e nangi roko te tai are kam na aki tataromauria iai te Tama iaon te maunga aei ke i Ierutarem.  Ma e a kan te tai, ao ea bon roko are a na taromauria te Tama iai n te tamnei ao n te koaua tan taromauri aika koaua. Ba te Tama E tangiria ba a na tataromauria aomata n te aro anne. Bon te tamnei te Atua, ao akana a taromauria, a riai n taromauri n te tamnei ma te koaua.”

Bong  5       4, 25-26. 28-29
E taku te aine nakon Iesu: “ I ataia ba E na roko te Metia ae atongaki ba te Kristo.  Ao ngkana E roko, ao  E na tuangira bai ni kabane.” E kangai Iesu nakoina: “Te Metia, boni Ngai ae I taetae nakoim.” Ao e katuka ana kaatibu neierei ao e nakon te kawa. Ao e taku nakon te koraki: “Nakomai n nor ate aomata ane  E kaoti nakoiu bai ni bane ake i karaoi. Tao te Metia ngaia?”

Bong  6      4, 31-34

Ao a roko ana reirei (ake a nakon te kawa ni kaboi kanaia) ao a tuanga Iesu ni kangai: “Ko na amarake.” Ma E kaeka nakoia: “Boni iai kanau ae kam aki ataia.” Ao a taku i boni irouia: “Tao iai temanna ae uota kanana?” Ma E kangai Iesu nakoia: “Kanau bon te karaoa ae nanon Teuare kanakomaiai ma te karaoa ana makuri.”

Bong  7      4, 39-42

Ao a maiti n te kawa arei I Tamaria ake a onimaki nakon Iesu i bukin ana taeka neierei are e kangai nakoia: “ E tuangai bai ni bane ake I karaoi.” Ao ngke a roko I Tamaria irouni Iesu ao a butia ba E na tiku irouia. Ao E tiku iurouia uabong. Ao a maiti ake  a kakoaua i bukin oin ana taeka, ma ti bon ongo banana ngaira, ao ti ataia ba bon Ngaia te tia kamaiua aonaba.”

                   ****

Wiki  3      (Makoro 5-6)
Bong  1      5, 19-23      IESU AO TAMANA
I muin anne ao e karaoaki te toa teuana irouia I Iutaia ao E waerake Iesu nako Ierutarem. Ao E taetae nakoia I Iutaia ni kangai: “I bon tuangingkami te koaua, E aki kona ni karaoa te bai teuana te Nat ii bon irouna, ngkana E aki nora te Tama ni karaoia. Ane E karaoia te Tama, ao E karaoia naba te Nati. Ba E tangira te Nati te Tama, ao E kaoti ana makuri ni bane nakoina. E na kaoti nakoina makuri aika kamimi riki nakon aiaki, ao kam na boni mimi iai. N ai aron te Tama ae  kautiia mate ma n angania te maiu, ao ai aron nab ate Nati, E kamaiua ane E kani kamiua. Ba E aki motika taekan temanna te Tama: E angan te Nati te motikitaeka ni kabane, ba a aonga ni bane ni karinea te Nati n ai aroia ni karennea te Tama. “Ane aki karinea te Nati, ao e aki karinea naba te Tama are kanakoa.”

Bong 2      5, 24-29
E boni koaua ae I tuangingkami, baa ne ongo au taeka ma ni kakoaua Teuare kanakoai, ao e reke irouna te maiu ae aki toki, ao e na aki reke n te motikitaeka, ma e kitana te mate nakon te maiu. I bon tuangingkami ae koaua, e a kaan, ao e a bon roko te tai ae a na ongo iai banan Natin te Atua akana mate, ao a na maiu akana ongo. Ba boni te tia anga te maiu te Tama, ao E karika te Nati ba te tia anga nab ate Maiu, ao E kateia ba te tia Motikitaeka, ngkai bon Natin te aomata Ngaia. Tai kuba iai: e a kaan te tai ae a na bane n otinako iai ni banana akana wene i nanon ruaia.  A na uti nakon te Maiu ake a karaoa ae raoiroi, ao ake a karaoa ae buakaka nakon te kabuakakaki. 

Bong 3      5, 39-44

E kaekaia I Iutaia Iesu ni kangai: “Kam ukeuke n taiani koroboki ngkai kam taku ba e reke iai te maiu ae aki toki, ao boni ngaai aika kaotiota taekau. Ma kam rawa n nakoiu ni karekea te Maiu. I aki ukoukora neboau irouia aomata, ma I ataingkami ba akea i nanomi tangiran te Atua. I nakomai n aran Tamau, ao kam aki akoai. Ngke arona ba e nakomai temanna n oin arana ao kam na akoia. Kam na iraningkami n onimaki ngkami aika kam tangira kamoamoakimi i bon iroumi ao kam aki ukoukora kamoamoakimi ae mairoun te Atua n ti Ngaia?”

Bong 4      6, 11-15 KAMAITAN TE BWERENA

E anai bwerena Iesu, ao E atonga te katituaraoi, ao E tibatibai nakoia aomata. A oai arona naba i bukin te ika, n ua tokin nanoia. Ngke e ngae, ao E taku nakoia ana reirei: Rikoi nikiran amarake ba a kaea ni bua.” Ao a kaoni baene ake tengauni ma uakora n taiani makoro ake nikrani bwerena ake nimaua. Ngke a nor ate kakai are E karaoia, ao a taku aomata: “Ai bone Ngaia ni koaua te Burabeti ae roko n ataia ba a na kaueaa. Ao E manga rabanako nakon te maunga, n ti Ngaia.

Bong 5     6, 24-29

Ngke a noria te koraki baa kea Iesu ao akea naba ana reirei i rarikin te nama, ao a toka n aia boti n nako Kaberenaun ba a na kakaea Iesu. Ngke E a reke ni iteran te nama are te iterana, ao a taku nakoina: “Te tia Reirei, Koa roko ikai nningai?” E kaekaia Iesu ni kangai: “I boni kaotia ma te koaua: kam ukerai, tiaki i bukini kanikina ake kam nori, ma bon i bukina ba kam kang bwerena ni ngae iai. Makuri, tiaki i bukin te amarake ae mamauna, ma i bukin te amarake ae teimatoa nakon te maiu ae aki toki, ae E anganingkami Natim te aomata, ba boni Ngaia ae kanikinaeaki iroun te Tama ae te Atua.
Bong 6    6, 33-35

E kaekaia I Iutaia Iesu ni kangai: “I boni kaotia ma te koaua: tiaki Mote are anganingkami te bwerena ni koaua mai karawa. Ba ana Bwerena te Atua bon ane e rua mai karawa, ao E angan te aba te Maiu.” A manga kangai: “Te Uea, anganira te bwerena anne n tai nako.” E kaekaiaIesu ni kangai: “Boni Ngai te Bwerena ae reke te Maiu iai. Ane e nakoiu ao e na bon aki manga baki, ao ane e onimaki ao e na bon aki manga tataka.”

Bong 7    6, 64-69

E taku Iesu nakoia  I Iutaia: “Iai i buakomi temangina aika aki onimaki.” Ao E a manga kangai naba: “Ai ngaia are I tuangingkami baa kea ae kona n nakoiu ngkana e aki anganaki anne iroun Tamau.”

I muin ane, ao a kitanna ana reirei ake a maiti n aki manga raona. Ao E kangai Iesu nakoia uake tengauni ma uoman: “Ao ngkami, kam kan nako naba?” E taku Timoni Betero nakoina: “Te Uea, tin a nakon antai? A mena iroum taekan te Maiu are e aki totoki.”

WIKI 4         (Makoro 7-9)
Bong 1   7, 1-2, 14-16. 18   IESU AO I IUTAIA

E nakonako Iesu i aoni Kariraia. E aki kona n toua aoni Iutaia ba a kani kamatea I Iutaia. Ngke e a kaan aia toa I Iutaia ae toan Umanrianna, ao E waerake Iesu nako iai ni karaba ao naki kakaotia. Ma ngke e a tia ni bo nukan te toa, ao E kateirakea ana reirei. A mi mi irouna I Iutaia ao a taku: “E iranna te aomata aei n atai taiani Koroboki n aki reireiaki iai? A o E kaekaia Iesi: “Au reirei, e aki nako mairou ma e nako mairoun Teuare kanakomaiai. Ane taetae mairouna, e ukoukora kamoamoana, e ukoukora neboan Teuare kanakomaia, e koaua teuanne ao ake te kew irouna.”

Bong 2    7, 25-30

Ao a taki ngkanne kain Ierutarem temangina: “Tiaki Teuanne are E ukoukoraki ba E na kamateaki? Akea ba E kaotioti ni katanoata, ao akea ae tukia! Tao a kakoaua tan tautaeka ba bon te Kristo Ngaia? Ma ti ataia ngaira ba E nako mai ia, ao ngkana E rot e Kristo, ao akea ae na ataia ba mai ia.” Ao Iesu are E reirei n te Temboro, E kanenea banana ni kangai: “Kam bon ataai, ao kam at ate tabo ae I nako mai iai. Ma I aki nakomai n oin nanou, E kanakoai ni koaua Teuare kanakoai, ao ngkami, kam aki kina. Ngai, I kina, ba I nako mairouna, ba boni Ngaiaare E kanakomaiai.” Ao ngkanne a ukoukora angan tauan, ma akea ae katoka baina i aona, ba e tuai nib o ana Tai.
Bong 3   7, 37-39       TAEKAN TE TAMNEI AE RAOIROI

Ao n Te bong are e kakannato riki are kananeani bongin te toa, E tei Iesu n te Temboro ao E kanenea banana ni kangai: “Ngkana iai ae taki ni kani moi, ao ke e nakoiu ao ke e moi. Ane onimaki nakoiu ao a na ranga nako mai nanona karanga n Ran aika a kamaiu, n ai aron are e atongaki nake a na onimaki nakoina. Ba e tuai n anganki te aba te Tamnei, ba E tuai n neboaki (i aon te kaibangaki) Iesi.

Bong 4   8, 3. 7-11     TE AINE AE TE TIA BURE

A roko tani koroboki ma Baritaio ni kaira Iesu nakon temanna te aine are oaki n te wenenibure ao a kateia i nuka. Ma E baraki Iesu, ao E koroboki n tabonibaina i aontano.  Ao ngke a a okiokin titirakinna (ba e Na riai ni karebanaki n aron ana Tua Mote ke e na aki) ao E kaetia, ao E taku nakoia: “Ane akea ana bure i buakomi, ke e moa ni karea neiei n te atibu!” Ngke a ongo te taeka anne ao a nako, temanna i muin temanna, ni moa mirouia ake a kara riki. Ao E tiku Iesu n ti Ngaia ma te aine arei. Ao E kangai nakoina: “Neiko, a nga uake a bukiniko? Akea ae kabureko?” ao e kaeka neierei: “Akea te Uea.”  E kangai Iesu: “Ao ngai naba, I aki kabureko. Nako, ma tai oki ni bure.”

Bong 5   8, 12+12, 35-36   OTAN AONABA IESU

E taku Iesu: “Otan aonaba Ngai. Ane e irai ao e na bon aki nakonako in anon te ro, ma e na reke irouna te Ota i buakomi. Kam na waki ngkai iai te Ota iroumi, ba e rawa n oingkami te ro. Ba ane nakonako n te ro, e aki ata ike e nako iai. Ngkai iai te Ota iroumi, ao kakoaua te Ota, ba kam aonga n riki ba natin te Ota.”

Bong 6   8, 31-32. 34-36
E taku Iesu nakoia I Iutaia: “Ngkana kam taua raoi au taeka ao ai bon au reirei ni koaua ngkami, ao kam na at ate koaua, ao e na kainaomataingkami te koaua. E boni koaua ae I tuangkami, baa ne karaoa te bure, ao ai bon ana toro te bure ngaia. Ao te toro, e aki maeka raoi in anon te auti, ma bon tit e nati ae maeka raoi iai. Ma ngaia ae ngkana E kainaomataingkami te Nati, ao kam na inaomata ni koaua.”

Bong 7   9, 35-41

E ongo Iesu ba a kakioa nako te aomat ae bungiaki ni mataki (ae E kamaiuaki iroun Iesu) Baritaio. Ao ngke E kaitibo ma ngaia ao E taku nakoina: “Te Uea, antai Ngaia, ba N na onimaki nakoina?” Ao E taku Iesu makoina: “Ko noria. Bonni Ngaia ae E taetae nakoim ngaki.” Ao e kangai ngkanne: “Te Uea, I kaoaua.” Ao e katorobubua ni bobaraki i matana. Ao E taku Iesu: “I roko i aonteaba ni motiki bai, ba a na noraba.” A ongo taeka akanne Baritaio temangina ake a mena i rarikina, ao a taku nakoina: “Tao ngaira naba ti mataki?” ao e kaekaia Iesu: “Ngke arona ba kam mataki ao ake ami bure. Ma ngaki kam kangai: “Ti noraba, ao e titiku ami bure.”
WIKI 5      (Makoro 10-11)

Bong 1      10, 1-4      TE TIA KAWAKIN TIBU
E taku Iesu: “I tuangingkami te koaua: ane aki rin  n te o n tibu man te mataroa, ma e rin man te tabo teuana, ao bon te tia ira ma te tia kamarua. Ma ane rin te mataroa, ao boni ngaia te tia kawakin tibu. E kaukia nakoina te tia tantani n te mataroa, ao a ongo banana tibu, ao e weteia tibu n tatabemania ao e kaotinakoia. Ngkana e a tia ni kaotinakoia, ao e rimoaia, ao a rimuina tibu, ba a kina banana.”

Bong 2      10, 9-11

E taku Iesu: “Te Mataroa Ngai: ane e rin irou ao e na tei raoi Maurina, e na rau n nakonako ao e na reke kanana. E ti roko te tia ira i bukin te kimoa ma te tiritiri ao te urubai. I roko Ngai ba e aonga n reke irouia tibu te Maiu ae onrake n te Maiu.”

Bong 3    10,  14-18
E taku Iesu: “Te Tia Kawakinitibu ni koaua Ngai. I kinaia au tibu, ao a kinai au tibu, n ai aron Tamau ngkai E kinai ao Ngai I kina naba Tamau. Ao  I anga maiu i bukia au tibu. Boni iai riki au tibu aika tiaki kain te ontibu aei. Ao I riai ba N na kairia naba, ao a na ongo banau, ba e aonga n ti tenanaina ao ti temanna te tia kawakin tibu. E tangirai Tamau kioina ngkai I anga maiu, ao N na manga anaia. Akea temanna are e anaia mairou, ma I bon anga n oin nanou. Iai makau n anga ao makau ni manga anaia. Bon anne tuangau iroun Tamau.”

Bong 4      10, 27-30

E taku Iesu: “A ongo banau au tibu. I kinaia ao a irirai. Ao I angania te Maiu are e aki totoki. A na bon aki kabuanibai, ao akea ae e na raweia mai nanoni baiu. Ane E anganai Tamau, e kakawaki riki nakoni bai ni bane, ao akea ae kona n raweia mai nanoni bain Tamau. Ti temanna Ngai ma Tamau.”

Bong 5     11, 1-5. 17. 20-21. 25-26 KAUTAKIN RATARO
E aoraki Rataro i Betania. A kanakoa te taeka nakoni Iesu manen Rataro aika Mari ao Mareta, ba te taeka ae kangai: “Te Uea, e aoraki teuare Ko tangiria.” Ma E taku Iesu: “Muin te aoraki anne tiaki te mate ma kamoamoakin te Atua.  E na neboaki Natin te Atua iai.” Ao Iesu E tatangiria Mareta ma tarina ao Rataro. Ma ngke E a roko Iesu, ai abong ana bong Rataro n te nne ni mate. Ao e nako Mareta ni butimaea Iesu ngke e ongo ba E nangi roko, ao e taku nakoina: “Boni Ngai te Mangauti ao te Maiu. Ane onimaki nakoiu, e bon aoria ngke e mate, ao e na boni maiu. Ane maiu ma n onimaki nakoiu, e na bon aki mate. Ko kakoaua anne?”

Bong 6      11, 30-35

E tuai n rin n te kawa Iesu ma E mena n te tabo ike e kaitibo iai ma Ngaia Nei Mareta. Ao uake I Iutaia ake raoni Maria n te auti ba a kababetea nanona, ngke a noria ba e waetata n otinako, ao a rimuina ba a taku ba e na nakon te nne ni mate ba e na tang iai. Ao ngke e a roko irouni Iesu Maria ao e baka ni bobaraki i rarikini waena, ao e taku nakoina: Te Uea, ngke arona ba Ko mena ikai, ao e aki mate maneu.” Ngke E noria ba e tang, ao ngke a tang naba I Iutaia ake raona, ao e rotaki nanona. E nako nanona ao E taku: “Kam kawenea ia?” Ao a kangai: “Te Uea, nakomai, noria.” Ao E tang Iesu.
Bong 7      11, 38-44

Ao e a manga ruru nanon Iesu ao E nakon te nne ni mate. Bon te rua ae te bangabanga ni ba are bonotaki matana n te atibu. E taku Iesu: “Kaki te atibu.” Ma e kangai Mareta: “Te Uea, e a boboi, ba ai ana Kaabong aei.” Ma E taku Iesu: “I a tia n tuangko ke I aki, ba ngkana ko onimaki, ao ko na nora makan te Atua?” Ao a kaki te atibu, E tararake nako karawa Iesu ao E taku: “Tamau, I katituaraoiko, ngkai ko a ongo au bubuti. I ataiko ba ko aki toki n ongo irou, ma I taetae i bukia aomata aika tei aikai, ba aonga ni kakoaua ba boni Ngkoe ae ko kanakomaia.” Ao i mwin ana taeka anne, E kanenea banana ni kangai: “Rataro, nakomai, otinako.” Ao e otinako te mate. Ao e bae waena ma baina n taiani kabae ao e rabunaki matana n te kaoanimaono. E taku Iesu: “Kabara, ao kanakonakoa.”

WIKI 6      (Makoro 12)

Bong 1      12, 1-8      IESU I IERUTAREM
Onobong i main te Bakate, ao E roko Iesu i Betania, ike e mena iai Rataro are E kautia mai buakoia mate. E butimaeaki iai n te amarake, ao e touati neiere Mareta, ao kain te amarake naba Rataro. Ao Maria, e ana teuana te rawawata te kabira ae te naro ni koaua ae borawata, ao e kabiri waeni Iesu iai, ao e kaoi ni iran atuna. Ao e on te auti ni boin te kabira. Ao Iuta, are temannna i buakoia ana reirei, are e na kamanea, e kanga: “E aera ngkai e aki kaboaki nako te kabira aei n tenibubua te tenario ba a na anganaki kainnano?” E taekinna anne, tiaki i bukina ba e mutiakinia kainnano ma boni bukina ba te tia ira ngaia ae e mena irouna te bua ni mane, ao e anaanaa kanoana. E taku Iesu: “Tai tukia, ba e bae ni kawakina te kabira aei ibukin au bongi n taunaki. Ba a na iai kainnano i buakomi n tai nako, ma Ngai, N na aki tiku i buakomi n tai nako.”
Bong 2   12, 12-19

Ao n te ingabong are i muina, te koraki ae bati ake a roko i bukin te Toa (ae te Bakate) ngke a ongo ba E tabe Iesu ni kania Ierutarem, a otinako ni butimaia ma tenani bam i nanoni baia, ao a takarua ni kangai: “Hossana! Ke E karaoiroaki ae nakomai n Aran te Atua, ae aia Uea Iteraera!”  Ao E toka Iesu i aon te ati te tei are e reke ioruna. Ao a kakoaua taekana tenan aomata ake a mena i rarikina n te tai are e wetea iai Rataro man ten ne ni mate ni kautia mai buakoia mate. Ao a butimaia naba, bon i bukina ba a ongo te kakai are E karaoia. Ao a taku Baritaio i bon irouia: “Taraia, akea reken aroma iai, e au et aba nakoina.”
Bong 3    12. 23-26

E taku Iesu: E aroko te Tai are e nangi neboaki iai Natin te aomata. I tuangingkami te koaua: ba ngkana e aki baka n te tano Koran te wita i mate iai, ao e tiku iai n ti ngaia. Ma ngkana e mate, ao e kariki ua aika bati. Ane tangira maiuna ao e na kabua. Ao ane riba maiuna i aon te aba, ao e kakawakinna i bukin te maiu are e aki totoki. Ane toro irou , ao ke e rimuiu. Ike I mena iai ao e na mena naba iai au toro. Ane toro irou, ao E na karineaki iroun the Tama”.

Bong 4   12, 27-28

E taku Iesu: “E rawata nanou ngkai, ao tera au taeka? Tao, Tamau, kamaiuai man te aoa aei? Ma boni ngaia Anne bukini kauian te Tai aei irou! (Ma bon aei au taeka :) Tamau, karekea neboan Aram!”

Bong 5   12, 30-33

E taku Iesu: “E nangi motikai ngkai taekan te Aba. E nang teweaki nako ngkai Mataniwin aonteaba. Ao Ngai, ngkana I a tia ni kateaki rake mai aonteaba, n na aitia aomata ni kabaneia nakoiu.” E atonga anne ni kaota aroni matena are E na mate iai.

Bong 6   12, 37-39. 41-43

E boni ngae ni bati ana kakai Iesu ni karaoaki ba e aonga ni kakoroaki bukin ana taeka te burabeti are itaia are e kangai: “Te Uea, antai are e kakoaua ara taeka? Ao e kaotaki ana mak te Uea nakon antai?”  E atonga anne Itaia ba e nora mimitongina ao e kaota taekana. Ma bon iai temangina ake a onimaki nakon Iesu, ao i buakoia mataniwi naba. Ma a aki kaota tauani bukina, ba a makuia Baritaio ao a kawa n tinikuaki man te tinakoka (man te Aro), ba a tangira riki kamoamoaki irouia aomata nakom kamoamoaki iroun te Atua.

Bong 7   12, 47-50

E taku Iesu: “Ngkana e ongo au taeka temanna n aki tau muia, tiaki Ngai ae I motika taekana, ba I aki roko i bukin motikan taekan te aba, ma i bukin kamaiuana. Ane rawa nakoiu ma nau taeka, bon iai te tia motika taekana irouna, ba te taeka are I atongnga, boni ngaia are e na motika taekanairouna, ba te taeka are I atongnga, boni ngaia are e na motika taekana n te Kaitirani bong. Ba noria, I aki taetae mairou, bon Teuare kanakomaiai are te Tama are E tuangai baike N na taekin ma n reirei. Ao I ata an atua ba muina te Maiu are e aki totoki.
                                                                 ______________________
WIKI  7      (Makoro 13)      ANA KABANEA N AMARAKE IESU
Bong  1      13, 1-5

I main te toa are Bakate, ao E ataia Iesu ba e a roko ana tai ni kitana aonteaba aei nakon Tamana. E a tia n tangiriia ana koraki ake i aon te aba ao E tangiriia n u ate toki. Bon taint e amarake. E a tia te riaboro n ana nanoni Iuta Itikariota ae natin Timon, ba e na kamanea. Ao E ataia Iesu ba a muiokoaki bai ni kabane i nanoni baina iroun Tamana. Ao E atia ba E nako mairoun te Atua, ao E na okira te Atua. Ao E teirake man te taibora, ao E kaki rabunana, ao E an ate kaoa ni abaea nukana iai. E kabaroa te ran i nanon te betin, ao E toboki waekia ana reirei, ao E kao n te kaoa are E kabaea nukana iai.

Bong  2      13, 6-10

Ngke E roko iroun Timoni Betero, ao e taku Timon nakoina: “Ko na teboki waeu, Ngkoe te Uea?” E takue Iesu nakoina: “Ae I karaoia, ko aki ataia ngkai ma ko na taia rimui.” E kangai Betero nakoina: “Ko na bon aki teboki waeu naba teutana!” E taku Iesu nakoina: “Ngkana i aki tebokiko, ao e na aki reke tibangam irou.” E kangai Betero: “Te Uea, tiaki ti waeu, ma Ko na teboki naba baiu ma atuu.” E taku Iesu nakoina: “Ane a tia n tebotebo, ao e aki manga bae n tebokia, ba e bane n itiaki. Ao ngkami, kam itiaki naba, ma tiaki ni bane.” Ba E ata teuare nang kamanea.
Bong  3      13, 12-17

Ngke E a tia n teboki waeia, ao E manga ana rabunana ao e okira nnena n rarikiriki, ao E taku nakoia: “Kam ata nanon ane I karaoia nakoimi? Kam atongai ba te Tia Reirei ao te Uea, ao e bon eti ami taeka, ba boni ngaia Ngai. Ao ngkai I a tia n teboki waemi, Ngai te Uea ao te Tia Reirei, ao kam riai naba ngkami, ni iteboteboki waemi, iroumi. I anganingkami te bai ni kakairi, ba kam na karaoa naba ae I a tia ni karaoia nakoimi. E boni koaua ae I tuangkami, ba e aki kakannato riki te tabonibai nakon te toka, ao e aki kakannato riki ane kanakoaki nakon te tia kanakoa. Ma ngkana kam atai baikai, ao kam a kabaia ngkana kam tau muia.”

Bong  4       13,  21. 25-28. 30

Ngke e a tia n taetae n te aro anne, ao e rawawata nanona, ao E atonga ae kangai: “I bon tuangingkami ae koaua, e na kamaneai temanna ibuakomi.” E rarikiriki i rarikin banibannin Iesu te reirei are E tatangiria, ao e kanga nakon Iesu: “Te Uea, antai anne?” Ao e kaeka Iesu: “Ane N na anganna te maibi ni bwerena, ao E anaia n angani Iuta are natin Timon Itikariota. N te tai anne, ngke e a tia n an ate maibi ni bwerena Iuta, ao e rin Tatan i nanona. E taku Iesu nakoina: “Ane ko nang karaoia, ao kawaekoaa.” Ma akea temanna mai buakoia uake e rarikiriki n amarake are e ata bukin ana taeka nakoina. Ao Iuta, ngke e a tia n ana te maibi ni bwerena, ao e a otinako naba. E bon n te tai anne.

Bong 5       13, 33-35
Ngke e otinako Iuta ao E kangai Iesu: “Ao ngkai E a tia n neboaki Natin te aomata, ao E a tia n neboaki te Atua irouna. Ao ngkana E neboaki te Atua irouna, ao te Atua E na manga neboia i bon irouna, ao e a ka nana tai n neboia.”

Bong  6       13, 33-35

E taku Iesu nakoia ana reirei: “Au ataei, ti teutana riki au tai ni mena iroumi. Ao I anganingkami te tua ae bou: kam na itangitangiri! kam na itangitangiri n te tangira ae I a tia n tangiringkami iai. A na bane aomata n ataingkami ba au reirei ngkana a noringkami ba kam a itangitangiri.”

Bong  7      13, 34. 36-38

E taku Iesu: “Ane kam na ukoukorai, ma ike I nako iai, ao kam aki kona n roko iai.” E taku Timoni Betero nakoina: “Te Uea, Ko na nake?” E kangai Iesu: “Ike i nako iai, ao ko aki kona ni irai iai ngkai. Ko na irai rimui.” E taku Betero nakoina: “E aera ngkai I aki kon ni iriko ngkai? N na anga maiuu i bukim.” E kangai Iesu nakoina: “Ko na anga maium ibukiu? E boni koaua ae I tuangko, ba e aki tang te moa, ao ko a tia ni kaakeai tenua te tai.”

                                                                                    ???

WIKI 8  (Makoro 14)
Bong 1    14, 1-4

E kangai Iesu nakoia ana reirei: “Ke a tai kiriwe nanomi. Kakoaua te Atua, ao kakoauaai naba. A maiti tabo ni maeka n ana auti Tamau. Ngke arona baa kea, ao I a Kaman tuangingkami. N na nako ni katauraoa ami tabo. Ao ngkana I a tia n nako ni katauraoa ami tabo, ao N na oki ni kairingkami ba raou, ba kam aonga ni mena naba ike I mena iai. Kam at ate kawai nako ike I nako iai.”

Bong 2    14, 12-14
E taku Iesu: “Boni Ngai te kawai, te koaua ao te Maiu. Akea ae nakon te Tama ngkana e aki rirou. Ngkana kam ataai, ao kam ata naba Tamau. Kam a bon ataia ngkai, ao kam a tia n noria. Ane norai, ao e mora te Tama. Ko aki kakoauaai (Biribo) ba I mena i nanon te Tama ao te Tama i nanou? Taeka aika I atong makoimi, I aki atong mairou. E maeka te Tama i nanou, ao boni Ngaia ae karaoi au makuri.

Bong 3    14, 12-14

E taku Iesu: “boni koaua ae I tuangkami, baa ne onimaki nakoiu, ao e na karaoi naba makuri aika I karaoi. Ao e na karaoi makuri aika a kakannato riki, ba I okira Tamau, Ao bai ni bane aika kam na bubuti n Arau, ao N na karaoi, ba E aonga n neboaki te Tama in anon Natina. Ngkana kam butiai te bai teuana n Arau, ao N na karaoia.”

Bong 4   14, 15-17

E taku Iesu: “Ngkana kam tangirai, ao kam na kawakin au tua, ao Ngai N na butia te Tama, ao Ngaia e na anganingkami te tia buobuoki temanna are e na raoningkami n tai nako, ba Tamnein te koaua, are e aki kona n anganaki aonteaba, ba e aki noria, ao e aki kina. Ma kam kina ngkami, ba bon raomi, ao E mena i nanomi.”

Bong 5   14, 18-21. 24

E taku Iesu: “N na aki katikuingkami n ai aroia ataei aika akea aia karo. N na okiringkami. Ai ti teutana riki, ao e na aki manga norai aonteaba, ma kam na norai, ngkami, ba I maiu, ao kam maiu naba. N te bong anne, ao kam na ataai ba I mena in anon Tamau, ao ngkami i nanou, ao Ngai i nanomi. Ane iai irouna au taeka ao e kawakinna, ao boni ngaia ane tangirai. Ane tangirai, ao E na tangiria naba Tamau, ao N na tangiria naba, ao N na kaotainakoina. Ane e aki tangirai, ao e aki kawakin au taeka, ma ana taeka te Tama are E kanakomaiai.”
Bong 6   14, 26-27

E taku Iesu: “ Te Tia Buobuoki ae te Tamnei ae RAoiroi are E na kanakomaia te Tama n Arau, boni ngaia are E na reireiningkami bai ni bane ao E na kauring nakoimi bai nako aika I a tia n taungingkami. I katuka te Raoi iroumi, I anganingkami are e anga aonteaba. Ke a tai manga kiriwe ma ni maku nanomi!”

Bong 7   14, 28-31

Ae I a tia n tuangingkami i main taina, ba kam aonga ni kakoaua ngkana e roko taina. N na aki manga taetae riki ma ngkami, ba e a nakomai mataniwin aonteaba aei. Akea te bae e kona ni karaoia nakoiu, ma e riai n ataai aonteaba ba I tangira Tamau, ao I karaoa are E tuangai Tamau.”

WIKI 9     (Makoro15-16)

Bong 1    15, 4-8     TE KAINI KUREBE

E taku Iesu: “Kam na maeka i nanou, ao ngai i nanomi. E aki kona ni kariki ua te manga i boni iourna, ngkana e aki nim ma te kainikurebe. Ai aroma naba, ngkana kam aki mena i nanou. Te kainikurebe Ngai, ao mangana ngkami. Ane maeka i nanou ao ngai i nanona, ao e kariki ua aika bati. Ba ngkana kam raure nako ma Ngai ao akea te bae kam kona ni karaoia. Ngkana e aki maeka i nanou temanna, ao e na tewenakoaki n ai aron te manga, ao e rai ao e na kabuokaki. Ngkana kam maeka i nanou, ao ngkana a maeka au taeka i nanomi, ao bubuti ane kam tangiria,ao kam na anganaki. E na neboaki Tamau ngkana kam kariki ua aika bati, ao kam na riki iaia ba au reirei.”
Bong  2       15. 9-11

E kangai Iesu nakoia ana reirei: “N ai aron Tamau ae a ti n tangirai, ao I a tia n tangiringkami naba. Kam na maeka n au tangira, n ai arou Ngai ae I kawakin ana tua Tamau, ao I maeka n ana tangira. I atonga anne nakoimi, raoi kakatongami.”

Bong 3       15, 12-16

E taku Iesu: “Bon aei au tua: Kam na itangitangiri n ai arou ae I a  tia n tangiringkami. Akea te tangira ae ababaki riki nakon te anga maiuna te aomata i bukia raona. Bon raou ngkami ngkana kam karaoa ane i tuangingkami. I aki manga atongingkami ba tabonibai. I atongingkami ba raou. Kam aki rineai, ma bon Ngai are I rineingkami, ao I kateingkami ba kam na nako, ao kam na kariki ua, ao e na teimatoa ami ua.”
Bong  4       15, 18-20

E taku Iesu: “Ngkana tao e ribaingkami aonteaba, ao uringnga, ba e a Kaman ribaai. Ngke arona ba ana bai aonteaba ngkami, ao e na tangira ana bai aonteaba. Ma tiaki ana bai aonteaba ngkami, ba I a tia n rineingkami n anaingkami mai buakon ana bai aonteaba. Ma ngaia ae e ribaingkami iai aonteaba. Ma ngaia ae e ribaingkami iai aonteaba. Uringa te taeka ae I a tia n tuangingkami e aki kakannato riki te tabonibai nakon ana toka. Ngkai a tia ni bainikirinai, ao a na bainikiriningkami naba.”

Bong 5        16, 7. 12-14

E taku Iesu: “I atonga te koaua nakoimi, ba e raoiroi riki i bukimi ba N na nako. Ba ngkana I aki nako, ao E na aki nakomai te tia Buobuoki. Ma ngkana I nako, ao N na kanakomaia. A maiti riki baika I kani kaoti nakoimi, ma kam aki kona n uoti ngkai. Ma ngkana E a roko Ngaia ae Tamnein  te koaua ae banin raoi. Ao E na aki taekina oin ana taeka ma E na atonga te taeka ako are E ongo. Ao E na taekina nakoimi baika a na roko, ao E na karekea neboau, ao E na anai au taeka, ao E na kaoti nakoimi.”

Bong  6        16, 20-24

E taku Iesu nakoia abotoro: “E boni koaua ae I tuangingkmai: kam na katu rannimatami ao kam na tang, ma e na kimareirei aonteaba, ao kam na nanokawaki. Ma e na onikaki nanokawakimi nakonn te kimareirei. E nanokawaki te aine ngkanna e nangi bung, ba e a roko ana tai. Ma ngkana e a tia ni bung ao e manuokina rawawatana, ao e kukurei, ngkai e bungiaki te aomata nako aonteaba. Ngkami naba, kam nanokawaki ngkai, ma N na manga noringkami, ao a na kakatonga nanomi, ao akea temanna ae e na kona n rawea kakatongami mairoumi.”

Bong  7        16, 32-33
E taku Iesu nakoia abotoro: “E nangi roko te Tai, ao e a bon roko, ae kam na kamaeaki nako iai n tatabemaniaki, ao kam na katukai n ti Ngai. Ma bon iai raou, ba E mena irou te Tama. I atong baikanne nakoimi ba e aonga n reke iroumi te Raoi mairou. Kam na boni bo ma te marake i aonteaba, ma karau nanomi, ba I a tia ni kataea ana kai aonteaba.”

                                                                *****

WIKI 1O      (Makoro 17) ANA TATARO IESU
Bong 1        17, 1-8

E tabekirake matana nako karawa Iesu ao E taku: “Tamau, e a roko te tai: neboa Natim, ba E aonga n neboiko Natim, ao n tem aka are ko anganna i aoia aomata ni kabaneia, E na karekea te Maiu are aki totoki nakoia ake ko muiokoia irouna ni kabaneia. Ao aei te Maiu are e aki totoki:  a na ataiko Ngkoe ae te Atua ae ti temanna ae koaua, ao a na ata naba Iesu Kristo ae ko kanakomaia. I a tia n neboiko i aonteaba, ngke I karaoa te makuri are ko anganai ba N na karaoia. Ao ngkai, Tamau, ko na neboai i rarikim, n te neboaki are neboau i rarikim i maini karikan aonaba.”

Bong 2       17. 6-10

“I a tia ni kaotiota Aram nakoia aomata aika Ko anaia mai aonteaba ba Ko na anganai. Bon am aomata, ao Ko anganai, ao a kawakina am taeka. A ataia ngkai ba boni mairoum bai nako ake Ko anganai. Ba I angania taeka ake ko angani, ao a karin i nanoia, ao a boni kakoaua ba I nako mairoum, ao a onimaki ba ko kanakomaiai. I tataro i bukia ake Ko anganai, ba bon am aomata. Ao bon am bai au bai nako, au bai am bai, ao I neboaki irouia.”

Bong 3       17, 11-13
Mai muin te tai aei I aki manga mena i aon te aba, ma a tiku iai ngaia, ao Ngai I a nakoim. Tamau, ae ko tabu, kawakinia ake Ko anganai in anon te kakaonimaki nakon Aram, ba a aonga n ti teuana n ai arora. Ngke I mena ma ngaia, ao I kawakinia i nanon Aram are ko anganai. I kawakinia raoi, ao akea temanna are e bua mai buakoia, ba ti teuare na boni bua, ba e aonga ni kakoroaki bukin te Koroboki.”

Bong 4      17, 14-19

“I angania am taeka, ao e kairiribai aonteaba nakoia, kioina ngkai tiaki ana bai aonteaba ngaia, n ai arou Ngai ae tiaki ana bai aonteaba I aki butiko ba Ko na anaia mai aonteaba, ma I butiko ba Ko na kawakinia mairoun teuare buakaka. Katabuia in anon te koaua: ao am taeka bon te koaua. N ai arom ngke ko kanakoai nako aonteaba ao Ngai naba I kanakoia nako aonteba. Ao I anga maiu i biukia ba a na boni  katabuaki naba i nanon te koaua.”

Bong 5       20-21

“Tamau, I tataro tiaki ti i bukia aikai, ma i bukia naba akana a na onimaki nakoim i muin te ongora n aia taeka. Ke a bane n riki n ti teuana. Ke a na memena i nanora ngaia, n ai arom Ngkoe te Tama ngkai ko mena i nanou ao Ngai i nanom, ba aonga ni kakoaua aomata kanakoaku iroum.”

Bong 6      17, 22-23

“Ao I angania te mimitong are Ko anganai ba a aonga n ti teuana n ai arora ngkai ti teuana ngaira – ngai i nanoia ao Ngkoe i nanou, ba e aonga ni kororaoi botakia n ti teuana, ao e na ataia aonteaba ba boni Ngkoe ae ko kanakomaia, ao ko tangiria n ai arom ngke Ko tangirai.”

Bong 7       17, 24-26

“Tamau, I tangiria ake Ko anganai ba a na raonai ike i mena ikai, ba a na aki toki n nor ate neboaki are Ko anganai, ba Ko tangirai i maini karikan aonaba. Tamau ae ko eti, e aki ataiko aonteaba, ma Ngai I ataiko, ao uakai a kakoaua naba boni Ngkoe are Ko kanakomaiai. Ao I kaota Aram nakoia ao N na boni kaotia riki, ba e na mena i nanoia te tangira are Ko tangirai, ba e na mena i nanoia te tangira are Ko tangirai iai, ao Ngai naba N na mena i nanoia.”

WIKI 11      (Makoro 18-19)     MARAKIN MA MATEN IESU
Bong 1       18, 1.3. 12-13 15. 25-27

Ngke E a tia n taetae Iesu n te aro anne ao e nako tanimainikun te karanga are Kiteron ma ana reirei. E mena ikekei ten ne n aroka teuana. E kairia tautia ma boreitiman Iuta, ao a nako iai ma taura oi, ao bai ni buaka. Ao a taua Iesu tautia ao a kabaea. A kairia moa nakon ana auti Annati are atuia berebitero n te ririki arei. Ao e rimuin Iesu Timoni Betero ma te reirei temanna ae kinaki iroun teuare atuia berebitero, ao e rin ma Iesu n ana o. Ao e tabe Timoni Betero n angnga ikekei. Ao e taku te aba nakoina: “Ao ngkoe naba, tiaki temanna mai buakoia ana reirei?” Ao e kekewea ni kanga: “Tiaki.” Ao e a ti tangi nab ate moa.

Bong 2      18, 33. 36-37

E a manga rin Birato n te beretorio (ae ana baereti) ao e wetea Iesu ao e taku nakoina: “Aia Uea I Iutaia ngkoe?” Ao e taku Iesu nakoina: “Tiaki bain aonteaba aei Ueau. Ngke arona ba mai aonteaba aei Ueau ao a na boni buaka au aomata ba N na aki tauaki irouia I Iutaia. Ma tiaki mai ikai Ueau.” Ao ngkanne e titirakinna Birato ni kangai: “Ma ngaia ae bon te Uea ngkoe?” Ao e kaeka Iesu ni kangai: “E koaua ane ko atongnga. Bon te Uea Ngai. Ao I bungiaki ma n roko i aonteaba t ii ibukini kakoauan te koaua. Te aomata nako ae baina te koaua ae e ongo banau.”

Bong 3    18, 38-19, 3
Ao e a manga otinako ni kawaria Iutaia Birato ao e taku nakoia: “I aki kunea irouna bukin kabureana. Ma kam tataneiai n aei ba N na kabara temanna nakoimi n te toa ae te Bakate. Kam tangiria ba N na kabara aia Uea I Iutaia?”  Ma a takarua ni kangai: “Tiaki, tiaki ngaia, ma Baraba.” Ao bon te tia kamarua Baraba. A ngkanne e tua Birato ba E na tauaki Iesu ao e na kataereaki. Ao a bira te bau tautia n te kai ae inging ao a katoka i aon atuna. Ao a rabunna n te kunnikau ae uraura ao a roko i matan ao a kangai: “ Ko na mauri aia Uea I Iutaua. Ao a orotabaia.

Bong 4    19, 7-11

A kangai I Iutaia nakoni Birato: “Bon iai ara tua, ao motin te tua anne, e riai ni mate , ngkai E atongnga ba Natin te Atua.” Ngke e ongo anne Birato ao e rikirake riki makuna. Ao e manga rin n te Beretorio (and baereti) ao e taku nakoni Iesu: “Te I ia Ngkoe?” Ma E aki kaeka Iesu. Ao e taku Birato nakoina: “Ko aki kaekaai ngai?  Ko aki ataai ba iai makau ni kabarako, ao iai naba makau n tauriko n te kaibangaki?”  Ao E kaeka Iesu ni kangai: “Bon akea makm i aou ngkoe arona ba koa aki anganaki mai eta.”
Bong 5   19, 15-18. 23-24

E taku Birato nakoia I Iutaia: “Ao aei ami Uea.” Ma a takarua ni kangai: “Kamatea! Tauria n te kaibangaki!” e kangai Birato nakoia: “N na taura ami Uea n te kaibangaki?” ao a taku mataniwia berebitero: “Bon akea ara uea ba ti Kaitara.” Ao ngkanne e angania ba a na nako, ao E uota ana kaibangaki, ao E otinako man te kawa nakon te tabo ae aranaki ba te Korokota. Ao a tauria iai nte kaibangaki, ma uoman riki raona, ao Iesu i nukaia. Ao ngke a tia tautia n taura Iesu n te kaibangaki ao a anai kunnikaina ni karaoi au ate tiba ba tatabeua tibaia. Ao a ana naba rabunana, ma a kaiwanna ba antenna bai.

Bong 6   19,25-27

A tei rarikin ana kaibangaki Iesu Tinana ao tarin Tinana ae Maria are boni Kireoba, ao Maria Matarena. Ngke E nora Tinana Iesu ao i rarikina te reiei are E tatangiria, ao E taku Iesu nakon Tinana: “Neiko, anne natim.”  Ao E taku nakon te reirei: “Anne tinam.” Ao man te tai rei ao e kamaeka neiereiirouna te reirei arei.
Bong 7   19,38-30, 32-35

Ao i muin anne , ngke E ataia Iesu ba a tae nangini bai ni kabane, ao E taku: I kani moi.” Ao iai n te tabo arei te mangko ae oni n te beneka. Ao a katibua te ongantari, te beneka, ao a katekea i tabon te kai ae te utobo n angani wina. Ngke E a tia n tom ate beneka Iesu, ao E taku: “A kororaoi bukini bai ni kabane.” Ao e kabaraka atuna, ao e mti ikena.

Ngke a roko tautia ao a otoi waeia nake a tauraki ma Iesu, temanna i muin temanna. Ngke a roko irouni Iesu ao a noria ba E atia ni mate, ao aki otoi waena. Ma e ewara rarikina temanna te tautia n ana kairereba, ao e tinako naba mai iai te rara ma te ran. Ao e kakoaua anne temanna are bon noria, ao e koaua ana taeka, ao e ata koauan ana taeka teuarei, ba kam aonga n onimaki naba.

                                                                      *****************

